C. PLINI CAECILI SECVNDI EPISTVLARVM LIBRI

Mortem Fundani filiae luget, et Marcellinum, ut patrem consoletur, monet.

C. PLĪNIVS AEFVLĀNŌ MĀRCELLĪNŌ SVŌ SALŪTEM DĪCIT.

	1 Trīstissimus haec tibi scrībō, Fundānī nostrī fīliā minōre dēfūnctā. Quā puellā nihil umquam fēstīvius, amābilius, nec modo longiōre vītā, sed prope immortālitāte dīgnius vīdī. 2 Nōndum annōs quattuordecim implēverat, et iam illī anīlis prūdentia, mātrōnālis gravitās erat et tamen suāvitās puellāris cum virginālī verēcundiā. 3 Ut illa patris cervīcibus inhaerēbat! Ut nōs amīcōs paternōs et amanter et modestē complectēbātur! Ut nūtricēs, ut paedagōgōs, ut praeceptōrēs prō suō quemque officiō dīligēbat! Quam studiōsē, quam intellegenter lēctitābat! Ut parcē cūstōdītēque lūdēbat! Quā illa temperantiā, quā patientiā, quā etiam cōnstantiā novissimam valētūdinem tulit!

4 Medicīs obsequēbātur, sorōrem, patrem adhortābātur ipsamque sē, dēstitūtam corporis vīribus, vigōre animī sustinēbat. 5 Dūrāvit hic illī ūsque ad extrēmum, nec aut spatiō valētūdinis aut metū mortis īnfrāctus est, quō plūrēs graviōrēsque nōbīs causās relinqueret et dēsīderiī et dolōris. 6 Ō trīste plānē acerbumque fūnus! Ō morte ipsā mortis tempus indīgnius! Iam dēstinata erat ēgregiō iuvenī, iam ēlēctus nuptiārum diēs, iam nōs vocātī. Quod gaudium quō maerōre mūtātum est! 7 Nōn possum exprimere verbīs, quantum animō vulnus accēperim, cum audīvī Fundānum ipsum, ut multa lūctuōsa dolor invenit, praecipientem, quod in vestēs, margarīta, gemmās fuerat ērogātūrus, hoc in tūs et unguenta et odōrēs impenderētur.

8 Est quidem ille ērudītus et sapiēns, ut quī sē ab ineunte aetāte altiōribus studiīs artibusque dēdiderit; sed nunc omnia, quae audiit, saepe quae dīxit, aspernātur, expulsīsque virtūtibus aliīs pietātis est tōtus. 9 Īgnōscēs, laudābis etiam, sī cōgitāveris, quid āmīserit. Āmīsit enim fīliam, quae nōn minus mōrēs eius quam ōs vultumque referēbat, tōtumque patrem mīrā similitūdine exscrīpserat. 10 Proinde, sī quās ad eum dē dolōre tam iūstō litterās mittēs, mementō adhibēre sōlācium, nōn quasi castīgātōrium et nimis forte, sed molle et hūmānum. Quod ut facilius admittat, multum faciet mediī temporis spatium. 11 Ut enim crūdum adhūc vulnus medentium manūs reformīdat, deinde patitur atque ultrō requīrit, sīc recēns animī dolor cōnsōlātiōnēs reicit ac refugit, mox dēsīderat, et clēmenter admōtīs adquiēscit. Valē.

